
2014 гъэм дыгъэгъазэм и 25-м къыщыщIэдзауэ 2015 гъэм 
щIышылэм и 1 пщIондэ Налшык и уэрамищым транспорту 
щызекIуэр ягъэмэщIэнущ.

ПащIэм и цIэр зезыхьэ уэрамым хыхьэу Ахъуэхъумрэ 
Толстоймрэ я цIэкIэ щыIэхэм я кум дэлъ гъуэгум, жыла-
гъуэ транспортым нэмыщI, нэгъуэщI щызэрагъэкIуэну-
къым. Толстойм и цIэр зезыхьэ уэрамым ПащIэмрэ Ле-
нинымрэ я цIэкIэ щыIэхэм я зэхуакури щызэхуащIынущ.

Лениным и проспектми транспортыр щагъэмэщIэнущ. 
Къапщтэмэ, дыгъэгъазэм я 31-м сыхьэт 13-м щегъэ жьауэ 
щIышылэм и 1-м сыхьэтих пщIондэ Къэрэшеймрэ Кули-
евымрэ я цIэкIэ щыIэ уэрамхэр, сыхьэт 23-м къыщыщIэ-
дзауэ Головко, Балъкъэр уэрамхэр зэпызыщIэ гъуэгу 
Iыхьэхэм жылагъуэ транспорт фIэкIа трагъэхьэнукъым. 

УЯНАЕВЭ Заринэ.

Дыгъэгъазэм и 22-м КъБР-м и Правитель ст вэм 
щекIуэкIащ КъБР-м щаухуэну гъущI гъуэгу стан-
цымрэ вокзалымрэ я проектхэр зыгъэзащIэ Iуэху-
щIапIэхэм я зэдай комиссэм и зэIущIэ. Нэхъыщхьэу 
зытепсэлъыхьар КъБР-мрэ «Урысей гъущI гъуэ-
гухэр» ОАО-мрэ зэращIылIэ зэгуры Iуэныгъэм щыщ 
Iыхьэхэрщ.

ЗЭIУЩIЭР къызэIуихащ икIи иригъэкIуэкIащ 
 КъБР-м и Правительствэм и УнафэщIым и япэ къуэ-
дзэ Алътуд Юрий. Абы къызэхуэсахэм ягу къигъэкIы-
жащ «Налшык» станцым и гъущI гъуэгу  вокзалыр 1949 
гъэм ящIауэ зэрыщытар, ар иджырей мардэхэм 
къызэримызэгъэжыр, цIыху хэм я шынагъуэншагъэр 
къызэгъэпэщыным хуэ щIауэ зэрыщымытыр. 

- Къалэм дэт гъущI гъуэгу зэпрыкIыпIэхэм я зэ-
ранкIэ машинэхэр щызэтрихьэ куэдрэ къохъу. 
 КъищынэмыщIауэ, вокзалым тет вагон зэпыщIа 
 къомыр цIыхухэми щIыуэпсми я дежкIэ сэбэп къым. 
Апхуэдэ гугъуехьхэр гъэзэкIуэжа хъун папщIэ 2014 
гъэм и жэпуэгъуэм КъБР-м и Правительствэмрэ «Уры-
сей гъущI гъуэгухэр» ОАО-мрэ зэгурыIуэныгъэ зэра-
щIылIауэ щытащ. ГъущI  гъуэгу вокзалыр Налшык къа-
лэ дэхыным арэзы техъуащ УФ-м и Правительствэри 
ТранспортымкIэ и министерствэри. Мы Iуэхур 
зэфIэкIмэ,  жы лагъуэ транспортымкIэ къэзыкIухьхэ-
ри зи машинэ исхэри нэхъ тыншынущ, зэтрихьэхэр 
нэхъ мащIэ хъунущ, - жиIащ Алътудым. Абы къыхи-
гъэ щащ гъущI гъуэгу вокзалыр къалэм дахмэ, феде-
раль нэ гъуэгум пэгъунэгъу зэрыхъум и фIы гъэ кIэ, 
Нарткъалэ, Май щIыналъэм, нэгъуэщIхэми къикI ма-
шинэхэр къалащ хьэм къызэрыдэмыхьэнур, абы 
гъуэгу хэр хуит зэрищIынур. 

Комиссэм и унафэщIхэм ящыщ, «Урысей гъущI гъуэ-
гухэр» ОАО-м и дирекцэм и унафэщIым и  къуэдзэ 
Шмыголь Илья къыхигъэщащ республикэ унафэщI-
хэм тыншу дэлэжьэн зэрыщIадзар, ахэр жыджэру 
Iуэхум иужь зэритыр. Шмыголь зэрыжиIамкIэ, про-
ектым текIуэдэну ахъшэр федеральнэ, республикэ бю-
джетхэм къыхэкIынущ, банкхэм щIыхуэу къыIрахы-
нущ, инвесторхэри къыхашэнущ. 

Комиссэм хэт IэщIагъэлIхэр зэчэнджэщри, проек-
тым зэхъуэкIыныгъэу халъхьэжын хуейхэмкIэ зэ-
гурыIуащ.

НЭЩIЭПЫДЖЭ Замирэ.

Къэрал Советымрэ УФ-м и Президентым и деж
Щэнхабзэмрэ гъуазджэмкIэ щыIэ советымрэ зэщIыгъуу

къызэрагъэпэща зэIущIэр иригъэкIуэкIащ Путин Владимир.
Абы хэтащ КъБР-м и Iэтащхьэ КIуэкIуэ Юрий

